
	■ Annotatsiya: Maqolada xalqaro standartlarga o‘tishda buxgalteriya hisobi obyektlari bo‘lgan aktivlarning xususan 

moliyaviy hisobotning xalqaro standartlari talablariga muvofiq investiion mulk, biologik aktivlar va sotish uchun 

mo‘ljallangan uzoq muddatli aktivlar kabi yangi atama bilan atalayotgan aktivlarning mazmunan hamda tarkiban 

o‘zgarishi va uning natijasida ularni tasniflanish belgilaridagi va hisobga olishdagi munozarali jihatlar ko‘rib chiqilgan.

	■ Kalit so‘zlar: moliyaviy hisobotning xalqaro standartlari, biologik aktivlar, investitsiyaviy kuchmas mulk, 

transformatsiya, sotish uchun mo‘ljallangan uzoq muddatli aktivlar.

	■ Аннотация: В статье рассматриваются изменения в содержании и составе активов, являющихся объектами 

бухгалтерского учета, при переходе на международные стандарты, в частности, активов, для обозначения 

которых в соответствии с требованиями международных стандартов финансовой отчетности используются 

новые термины, такие как инвестиционная недвижимость, биологические активы и долгосрочные активы, 

удерживаемые для продажи, а также возникающие в связи с этим спорные вопросы их классификации и 

учета.

	■ Ключевые слова: международные стандарты финансовой отчетности, биологические активы, 

инвестиционная недвижимость, трансформация, внеоборотные активы, удерживаемые для продажи.

	■ Abstract: The article examines changes in the content and composition of assets that are objects of accounting 

during the transition to international standards, in particular, assets for which new terms are used in accordance with 

the requirements of international financial reporting standards, such as investment properties, biological assets and 

long-term assets held for sale, and the resulting classification and accounting issues.

	■ Key words: international financial reporting standards, biological assets, investment property, transformation, non-

current assets held for sale.

KIRISH 

Keyingi yillarda respublikamizda buxgalteriya hisobi va audit 

sohasiga alohida eʼtibor berilib, so‘nggi yillarda bir qator 

ijobiy ishlar amalga oshirilmoqda. Xususan, O‘zbekiston 

Respublikasi Prezidentining 2020-yil 24-fevraldagi 

“Moliyaviy hisobotning xalqaro standartlariga o‘tish bo‘yicha 

qo‘shimcha chora-tadbirlar to‘g‘risida”gi PQ-4611-sonli 

Qarori qabul qilindi.

Mazkur qarorni qabul qilishdan asosiy maqsad 

mamlakatimiz iqtisodiyotini jahonning rivojlangan davlatlari 

amaliyotida keng qo‘llanilayotgan moliyaviy hisobotning 

xalqaro standartlariga (MHXS) o‘tishni jadallashtirish orqali 

xorijiy investorlarni zarur axborot muhiti bilan taʼminlash, 

investitsion jozibadorlikni oshirish va xalqaro moliya 

bozorlariga kirish imkoniyatlarini kengaytirish, shuningdek, 

hisob va audit sohalari mutaxassislarini xalqaro standartlar 

bo‘yicha tayyorlash tizimini takomillashtirishdan iboratdir.

Hozirgi kunda mamlakatimizda korxonalar moliyaviy 

hisobotlarini moliyaviy hisobotning xalqaro standartlari 

(MHXS) asosida tayyorlash va taqdim qilishga ehtiyojlar 

paydo bo‘lmoqda.

Agar korxona buxgalteriya hisobotlarini tayyorlashda xalqaro 

standartlarga rioya qilmasa, bu baʼzi nomuvofiqliklarni keltirib 

chiqarishi mumkin. Shu sababli, bunday nomuvofiqliklar 

yuzaga kelmasligi uchun moliyaviy hisobotlarning yagona 

xalqaro standartlariga talab mavjud.

Bo‘lajak xorijiy investor O‘zbekiston tashkilotlari tayyorlagan 

hisobotlarni tushunmaydi, shuning uchun raqamlar to‘g‘ri 

aks ettirilganiga ishonmaydi. 

Moliyaviy hisobotlarni MHXSga tarjima qilish va audit 

o‘tkazish juda qiyin, ko‘p vaqt va mablag‘ talab qilishi mumkin.

ADABIYOTLAR TAHLILI

Moliyaviy hisobotni takomillashtirishda qator iqtisodchi 

olimlarning hissasi katta. Xususan, xorijiy iqtisodchi 

olimlardan Hermanson R.H. [3], Needles B. [5], Arxipova 

A.I., Bolshakova A.K. [18] va boshqa tadqiqotchilar moliyaviy 

hisobotning nazariy-konseptual asoslari hamda aktivlar, 

majburiyatlar va xususiy kapitalni tan olish, baholash 

va moliyaviy hisobotlarda aks ettirishning metodologik 

masalalari; moliyaviy instrumentlar va qo‘shimcha moliyaviy 

hisobot (additional financial reporting) masalalari, moliyaviy 

hisobotning garmonizatsiyasi (harmonisation) masalalarini 

o‘z ishlarida yoritib berganlar. Jumladan, Astaxov V. P. [2], 

Kachalin V.V. [8], Kuter M.I. [4], Paliy V.F. [9], Sokolov Ya.V. [10], 

Getman V.G. [6], Drujilovskaya T.Yu., Drujilovskaya E.S. [7] 

kabi olimlar MHXSni o‘z mamlakatlarida qo‘llash bilan bog‘liq 

tadqiqotlarni olib borganlar.

Mamlakatimizda ham keyingi yillarda moliyaviy hisobot 

masalalariga bag‘ishlangan tadqiqotlar amalga oshirilgan, 

shuningdek, ilmiy maqolalar, monografiyalar va darsliklar 

chop etilgan. Bular qatoriga Xasanov B.A., Nurmanov 

K.T., Hasanova R.B. [11], Sotivoldiyev A.S., Itkin Yu.M. 

[12], Tashnazarov S.N. [1], Urazov K.B., Vaxidov S.V. 

[13], Egamberdiyeva S.R. [14] va boshqa mualliflarning 

izlanishlarini kiritish mumkin.

Mazkur olimlarning ishlarida uzoq muddatli aktivlar, tovar-

moddiy boyliklar, majburiyatlar, daromad va xarajatlarni tan 

olish, baholash hamda moliyaviy hisobotda aks ettirishning 

metodologik masalalari chuqur tahlil etilgan. Shuningdek, 

Dusmuratov R.D. [15] va Ibragimov A.K. va boshqalar [16] 

tomonidan tayyorlangan ilmiy ishlarda moliyaviy hisobotning 

nazariy, uslubiy va amaliy jihatlari o‘rganilgan. I.Ochilov 

esa sug‘urta tashkilotlarida moliyaviy hisobotni tuzish va 

taqdim etish masalalarini tadqiq qilgan. Tashnazarov S.N. [1] 

o‘z darsligida moliyaviy holat to‘g‘risidagi hisobotni xalqaro 

standartlarga muvofiqlashtirish masalalarini yoritgan. 

Shuningdek, Dusmuratov R.D., Tulayev U.I. tomonidan 

tayyorlangan tadqiqot ishlarida moliyaviy hisobotning 

nazariy, uslubiy va amaliy jihatlari keng qamrovda o‘rganilgan. 

I.Ochilov sug‘urta tashkilotlarida moliyaviy hisobotni tuzish 

va taqdim etish bilan bog‘liq jihatlarni chuqur tahlil qilgan. 

M.Marpatov esa o‘z maqolasida moliyaviy holat to‘g‘risidagi 

hisobotni xalqaro standartlarga muvofiqlashtirish 

masalalarini atroflicha ko‘rib chiqqan.

Hozirgi iqtisodiy sharoitda mamlakatimizda buxgalteriya 

hisobi meʼyorlari hamda moliyaviy hisobotni tuzish qoidalari 

xalqaro standartlar talablariga moslashtirilmoqda.

       Hozirgi bozor iqtisodiyotiga doir ko‘pchilik adabiyotlarda 

ishlab chiqarishning to‘rt omili: yer, ishchi kuchi, kapital va 

tadbirkorlik qobiliyati tan olinadi [18].

Ishlab chiqarish omillaridan biri bo‘lgan kapital iqtisodchi 

olimlar tomonidan atroflicha tadqiq qilingan. Mumtoz 

iqtisodchi David Rikardoning fikricha: “Kapital bu mamlakat 

boyligining ishlab chiqarishda ishtirok etadigan qismi bo‘lib, 

mashina va jihozlar hamda xom ashyo materiallaridan 

iboratdir” [21].

Tomas Maltusning fikricha, “kapital - mamlakat zahirasining 

shunday qismidirki, undan moddiy neʼmat ishlab chiqarish va 

uni taqsimlash maqsadida foydalaniladi” [22].

Dj.Klark, L.Valras va I.Fisher “kapital-daromad, foyda va foiz 

keltiruvchi qiymat”, deb qaraydilar.

Ammo K.Makkonnell, S.Bryu [23], S.Fisher, R.Dornbush, 

R.Shmalenzilar [24] kapitalni barcha ishlab chiqarish 

va xizmat ko‘rsatish sohalarida qo‘llaniladigan moddiy 

vositalardan, yaʼni mashinalar, asbob-uskunalar, inshootlar, 

zavod-fabrikalar, omborlar, transport vositalari kabilardan 

iborat, deb tovar va pulni bunga kiritmaydilar.

Ko‘rinib turibdiki, ushbu iqtisodchilar kapitalistik iqtisodiy 

tuzumning ijtimoiy mohiyatini ochish uchun masalaga 

bir tomonlama yondashib, ishlab chiqarish omillarining 

qiymatiga eʼtiborni qaratgan. Mamlakatimiz olimlaridan 

Sh.Shodmonov, R.Alimov, T.Jo‘rayevlar [20] Farb olimlarining 

ayrimlari tomonidan kapitalni bir tomonlama, yaʼni uning 

qiymat tarafini eʼtiborga olganliklari, boshqalari esa iqtisodiy 

tushunchalarning tarixiyligini eʼtibordan chetda qoldirib, 

uning moddiy obyekti, narsa va hodisalarning ashyoviy 

tomonini ko‘rsatganliklari va shuning uchun kapital doimiy, 

o‘zgarmas tushuncha, deb eʼtirof etganliklarini taʼkidlab, 

kapital mazmunini quyidagicha bayon qilishgan: “Biz bu ikki 

xil tushunchani bir tanganing ikki tomoni, bir tushunchaning, 

yaʼni kapital tushunchasining ikki tomoni: uning bir tomoni 

moddiy va ashyoviy ko‘rinishi, ikkinchi tomoni esa uning 

qiymat ko‘rinishi ekanligini eʼtiborga olamiz va uni bozor 

iqtisodiyoti sharoitida kapital deb ishlatamiz” [20].

TADQIQOT METODOLOGIYASI

Ilmiy maqolani tayyorlashda induksiya va deduksiya, tahlil 

va sintez, tarkibiy tahlil, statistik tahlil, abstrakt-mantiqiy 

fikrlash, kabi usullar qo‘llanilgan. Maqolaning uslubiy asosi 

sifatida xorijiy va milliy iqtisodchi olimlarning adabiyot va 

maqolalari tahlil qilingan. 

TAHLIL VA NATIJALAR

Qo‘yilgan kapital kompaniyaning faoliyatini kengaytirib, 

kelgusida rivojlanish uchun zarur foyda olish imkoniyatini 

yaratadi. Foyda olish uchun yo‘naltirilgan kapital ishlab 

chiqarish va muomala jarayonida doimo harakatda bo‘lib, bu 

harakat jarayonida bir qator bosqichlarni bosib o‘tadi.

Xo‘jalik yurituvchi subyekt o‘z ixtiyoridagi pul kapitaliga 

ishlab chiqarish vositalari va mehnat buyumlarini sotib olishi 

va unga ishlov beruvchi ishchi kuchini yollashi bilan kapital 

harakatining birinchi bosqichi boshlanadi. Bu bosqichda pul 

shaklidagi mablag‘lar unumli kapitalga aylanadi. 

Ishlab chiqarish jarayoni kapital harakatining ikkinchi 

bosqichini tashkil qilib, unda unumli kapital tovar shaklini 

oladi. Bu yerda vujudga kelgan tovar qiymati ishlab chiqarish 

vositalari va ishchi kuchiga sarflangan qiymatdan ko‘p bo‘ladi. 

Kapital harakatining uchinchi bosqichi ishlab chiqarilgan 

tovarlarni sotishni o‘z ichiga oladi. Bunda tovarlar pulga 

aylanib, dastlab pul shaklida sarf qilingan mablag‘ yana 

pul shaklida, ammo orttirilgan qiymat hisobiga ko‘proq 

miqdorda qaytadi. Kapitalning bunday bosqichlardan o‘tishi, 

uning doiraviy aylanishini tashkil etadi.

Kapital doiraviy aylanishining mazmuniga ko‘ra ikki qismga: 

asosiy va aylanma kapitalga bo‘linadi. Asosiy kapital qiymati 

bir necha doiraviy aylanishdan so‘ng o‘zining boshlanich 

qiymatini tiklasa, aylanma kapital bir doiraviy aylanishdan 

so‘ng o‘zining boshlang‘ich shakliga qaytadi.

Kapitalning asosiy va aylanma kapital sifatida farqlanishi 

1-jadvalda keltirilgan belgilar asosida amalga oshadi.

T/R AYLANMA ASOSIY

1 Kapital qiymatining aylanish usuliga ko‘ra

Bir doiraviy aylanish Bir necha doiraviy aylanish

2 Kapital qiymatining ishlab chiqarishdan olinadigan daromadga bog‘liqlik xususiyatiga ko‘ra

Daromadning asosini tashkil etadi Daromadning bir kismini tashkil etadi

3. Kapitalning ishlab chiqarish jarayonida harakat qilish xususiyatlariga ko‘ra

Natural buyum shaklini saqlab qolmay, 
mahsulot tarkibiga to‘liq kiradi

Natural buyum shaklini saqlab qolib, mahsulot tarkibiga 
kirmaydi

4 Kapital qiymatining qayta tiklanish usuliga ko‘ra

Ashyoviy buyum sifatida bir doiraviy 
aylanishdan so‘ng qayta tiklanadi

Bir necha doiraviy aylanishdan so‘ng amortizatsiyalanib, pul 
shaklidan asosiy kapital shakliga aylanadi

1-jadval

Kapitalning aylanma va asosiy kapital sifatida farqlanish belgilari

Kapital qiymatining aylanish usuliga ko‘ra, asosiy kapital 

qiymati ikki qismga ajratilgan bo‘lib, mahsulotga o‘tgan qismi 

tovarlar va xizmatlar (ishlar) bilan birga muomalada bo‘ladi 

va doiraviy aylanish jarayonida tovar shaklidan pul shakliga 

o‘tadi va jamg‘arilgan amortizatsiya summasi ko‘rinishida 

to‘planadi. Kapitalning mahsulotga o‘tmagan qismi ishlab 

chiqarish doirasida mavjud moddiy va nomoddiy kapitalda 

gavdalanganicha qolaveradi. Aylanma kapitalning aylanishi 

esa bir doiraviy aylanish davriga to‘g‘ri kelganligi uchun 

mehnat predmetlari qiymati to‘la-to‘kis aylanib, yangi 

mahsulot qiymati tarkibiga kiradi.

Asosiy kapital ishlab chiqarish jarayonida bir necha yillar 

mobaynida ishtirok etishi munosabati bilan ularning qiymati 

yaratilgan tovarlarga asta-sekin qismlab o‘tkazilib boriladi. Bu 

yerda ishlab chiqarish jarayonida daromad olishga sababchi 

bo‘lgan asosiy kapital bir hisobot davriga to‘g‘ri keladigan 

xarajatlar sifatida asta-sekinlik bilan uzoq yillar davomida 

mahsulot (tovar) qiymatiga o‘tkazib boriladi. Aylanma kapital 

esa ushbu hisobot davriga tegishli bo‘lgan daromadning 

asosini tashkil qilgan bo‘lib, o‘z qiymatini mahsulot qiymatiga 

to‘lig‘icha o‘tkazadi.

Ishlab chiqarish jarayonida harakat qilish xususiyatiga ko‘ra 

asosiy kapital buyum jihatdan mahsulot tarkibiga kirmaydi, 

balki uzoq davr mobaynida o‘zining natural-buyum shaklini 

saqlab qoladi. Aylanma kapital esa o‘zining natural-buyum 

shaklini to‘lig‘icha mahsulot tarkibiga o‘tkazadi.

Qiymatni qayta tiklash usuliga ko‘ra asosiy kapitalning 

ishlab chiqarishdan olingan daromadga o‘tkazilgan qiymati 

bir necha doiraviy aylanishlar davomida qatnashadi va 

amortizatsiyalanadi, pul shaklidan yangi asosiy kapital 

shakliga aylanadi. Aylanma kapital esa har bir doiraviy 

aylanishdan so‘ng ashyoviy buyum sifatida qayta tiklanadi.

Buxgalteriya hisobi ham iqtisodiy fan sifatida iqtisodiy 

tushuncha va qonuniyatlarni o‘z maqsadi va vazifalari 

doirasida tadqiq etadi. Kapital tushunchasi buxgalteriya 

hisobi nuqtai nazaridan ham o‘rganilishi tabiiydir.

Buxgalteriya hisobi darsligida kapitalni taʼsischilar tomonidan 

qo‘yilgan ulushlar majmuasi va korxona tomonidan 

jamg‘arilgan foyda deb qaralgan [25].

Amerikalik olimlarning fikricha, kapital-mulkdorning 

ixtiyoridagi moddiy va nomoddiy shakldagi mablag‘lar 

va pul mablag‘lari kabi iqtisodiy resurslardir [26]. Ushbu 

mulohazalar kapitalning iktisodiy kategoriya ekanligini 

to‘liq yorita olmaydi. Balki bu taʼriflar kapital mohiyatini 

buxgalteriya hisobi kategoriyasi sifatida ochib beradi, xolos.

Bizning fikrimizcha, iqtisodiyot nazariyasida kapital 

tushunchasiga berilgan taʼriflar ko‘proq nazariy, 

umumlashgan holda bo‘lib, uning o‘z-o‘zidan ko‘payish 

xususiyatini aks ettiradi. Buxgalteriya hisobidagi 

taʼriflarda esa uning aniq namoyon bo‘lish shakllariga, 

buyumlashganligiga ko‘proq urg‘u beriladi. Bunday 

yondashish hech ham iqtisodiyot nazariyasiga zid emas. 

Buxgalteriya hisobida qiymatning qayerda ko‘payishi va 

qanday ko‘payish jarayoni, uning manbalari aniq bandlarda 

ko‘rinib turadi. Demak, buxgalteriya  hisobida kapitalga 

iqtisodiyot nazariyasida berilgan taʼrif yanada puxta 

tizimlashgan shaklda oydinlashadi.

Bizning fikrimizcha, buxgalteriya hisobi nuqtai nazaridan 

asosiy kapital avvalo iqtisodiy kategoriya bo‘lib, tayyorlash, 

ishlab chiqarish va sotish hamda noishlab chiqarish sohasida 

ishtirok etayotgan va kelgusida iqtisodiy naf keltiradigan 

aktivlardir. Asosiy va aylanma kapitalga ajratish mezoni 

negizida ularning maʼlum bir qiymatga bog‘likligi emas, balki 

iqtisodiy naf keltira olishi yotishi kerak.

Xo‘jalik yuritishning rivojlanish tarixiga nazar tashlaydigan 

bo‘lsak, asosan ishlab chiqarish vositalarigina asosiy kapital 

sifatida gavdalanganligini va xo‘jalik yurituvchi subyektlar 

tomonidan olinadigan daromadlar sababchisi ekanligini 

ko‘rishimiz mumkin.   

Jamiyatning rivojlanish bosqichida iqtisodiy-ijtimoiy 

munosabatlardagi o‘zgarishlar natijasida xo‘jalik yurituvchi 

subyektlar faoliyatidagi ishlab chiqarish omillaridan bo‘lgan 

kapitalning tarkibiy qismi bo‘lgan asosiy kapital qatorida 

nomoddiy aktivlar, moliyaviy qo‘yilmalar kabi aktivlar vujudga 

kela boshladi. Ushbu aktivlarning xo‘jalik yurituvchi subyekt 

faoliyatidagi ishtiroki va daromad olishdagi ulushlari asosiy 

kapitalga aynan o‘xshamasada, lekin korxona faoliyatida bir 

doiraviy aylanishdan ko‘ra ko‘proq muddatda ishtirok etishlari 

va daromad olishga sababchi bo‘lishlari asosiy kapitalga 

nisbatan o‘xshashlikni keltirib chiqaradi. Shuning uchun ham 

asosiy kapitaldan farqlanuvchi aktivlarning vujudga kelishi 

endilikda buxgalteriya hisobida asosiy vositalar sifatida tan 

olingan va aksariyat korxonalarning buxgalteriya balansida 

faqatgina asosiy vositalarning aks ettirilishiga barham 

berildi. Asosiy vositalar bilan bir qatorda nomoddiy aktivlar, 

moliyaviy va kapital qo‘yilmalar, investiion mulk, biologik 

aktivlar, sotish uchun mo‘ljallanganuzoq muddatli aktivlar, 

kechiktirilgan xarajatlar va debitorlik qarzlarini ham aks 

ettirish zaruriyati kelib chikdi.

Xo‘jalik yurituvchi subyektlar faoliyatida ishtirok etadigan 

resurslar buxgalteriya hisobi amaliyotida aktivlar deb eʼtirof 

etilib, ular shartli ravishda uzoq muddatli (asosiy kapital) va 

joriy aktivlar (aylanma kapital) kabi guruhlarga ajratiladi. 

Bunday guruhlarga ajratishning asosini “Buxgalteriya hisobi 

to‘g‘risidagi qonun” tashkil kiladi. Ushbu qonun kapital 

hisobining huquqiy konsepsiyasidir.

Aktivlarning uzoq muddatli va joriy aktivlar guruhlariga 

ajratilishi, ularning bevosita xo‘jalik yurituvchi subyektlarning 

faoliyatidan olinadigan daromadlar bilan bevosita bog‘likligi 

kapital hisobining iqtisodiy konsepsiyasini tashkil etadi.

Uzoq muddatli aktivlarning buxgalteriya hisobi obyekti 

sifatidagi konsepsiyasini ishlab chiqishda, avvalambor, 

ularning iqtisodiy mohiyati asos kilib olinishi lozim.

Uzoq muddatli aktivlarni tan olish va hisobda aks ettirish keng 

maʼnodagi aktivlarning mohiyatini tadqiq qilish muammolari 

bilan bevosita bog‘likdir. Mamlakatimiz buxgalteriya hisobi 

amaliyotida aktivlar korxonaga tegishli xo‘jalik mablag‘lari 

deb tan olingan va eʼtirof etilgan. Ammo bu eʼtirof asosan 

asosiy kapitalga taallukli bo‘lgan. 

Hozirgi bozor munosabatlari sharoitidagi davrda uzoq 

muddatli aktivlar tarkibiga kiradigan buxgalteriya hisobining 

boshqa ob’yektlari ham paydo bo‘lganki, ularning iqtisodiy 

mohiyati albatta asosiy kapitalning mohiyatidan farqlanadi. 

Jumladan, nomoddiy aktivlar, moliyaviy qo‘yilmalar, investiion 

mulk, biologik aktivlar, sotish uchun mo‘ljallanganuzoq 

muddatli aktivlar, uzoq muddatli debitor qarz va muddati 

uzaytirilgan xarajatlar ham korxona faoliyatida uzoq muddat 

ishtirok etadi.

2-jadval.

Uzoq muddatli aktivlarning tasniflanishi va tavsiflanishi

TASNIFI TAVSIFI
TARKIBI

AMALDAGI TAKLIF ETILAYOGAN VARIANT

Moddiy aktivlar

Korxona faoliyatida bir 
yildan ortik vaqt mobaynida 
ishtirok etadigan, kelgusida 
iktisodiy naf keltira oladigan 
moddiy mablag‘lar

- asosiy vositalar; 
- uzoq muddatga ijaraga 
olingan asosiy vositalar;
- kapital qo‘yilmalar;
- o‘rnatiladigan jihozlar

Mulk: yer, binо, mаshinа vа 
аsbоb-uskunаlаr;
uzoq muddаtgа ijаrаgа olingаn аsosiy 
vositаlаr;
kаpitаl qо‘yilmаlаr;
-о‘rnаtilаdigаn jihozlаr;
-investiion mulk;
-biologik aktivlar;
-sotish uchun mо‘ljallangan uzoq 
muddatli aktivlar.

Nomoddiy 
aktivlar

Korxona faoliyatida 
bir yildan ortiq vaqt 
mobayinida ishtirok 
etadigan, kelgusida 
iqtisodiy naf keltira 
oladigan, identifikatsiya 
lanuvchi, moddiy 
buyumlashgan shaklga ega 
bo‘lmagan aktivlar

- patent; 
- savdo markasi;
- tovar belgisi;
- dasturiy taʼminot;
- yerdan foydalanish huquqi;
- tashkiliy xarajatlar;
- franchayz;
- mualliflik huquqi;
- gudvill

Moliyaviy 
aktivlar

Kelgusida foiz (dividend), 
ulush ko‘rinishida daromad 
olish maqsadida boshka 
korxonalar faoliyatiga bir 
yildan ortiq muddatga 
qo‘yilgan mablag‘lar 

- qimmatbaxo qog‘ozlar; 
- avlod korxonalarga 
investitsiyalar;
- qaram xo‘jaliklarga 
investitsiyalar;
- xorijiy kapitalli korxonalarga 
investitsiyalar

Muddati 
uzaytirilgan 

debitor 
qarzlar va 

kechiktirilgan 
xarajatlar

Bir yildan uzoq muddatga 
uzaytirilgan debitorlik 
qarzlari va kechiktirilgan 
xarajatlar

- olinadigan veksellar; 
- uzoq muddatli ijara 
bo‘yicha olinadigan to‘lovlar;
- xodimlarning qarzlari 
bo‘yicha to‘lovlar;
- vaqtinchalik farqlar 
bo‘yicha kechiktirilgan 
daromad solig‘i;
- kechiktirilgan qarzlar 
bo‘yicha diskontlar

Shulardan nomoddiy aktivlar bevosita ishlab chiqarish 

jarayonida ishtirok etmasa ham, bilvosita daromad olishga 

sababchi bo‘lib muayyan iqtisodiy naf keltiradi. Uzoq 

muddatli moliyaviy qo‘yilmalar va investitsion mulk sifatida 

eʼtirof etilayotgan aktivlar esa kelgusida daromad olish 

maqsadida kapitalni investitsiya qilishning yana bir yo‘nalishi 

bo‘lib hisoblanadi. Ushbu jihatlar uzoq muddatli aktivlarni 

tasniflash va tavsiflash asoslarini qayta ko‘rib chiqishni 

taqozo etadi.

Tadqiqotlarning ko‘rsatishicha, mamlakatimiz iqtisodchi 

olimlari tomonidan uzoq muddatli aktivlarning tasniflanishi 

yetarlicha o‘rganilmagan.

Fikrlarni umumlashtirib shu narsani aytish mumkinki, 

uzoq muddatli aktivlarni hisobga olish va ular to‘g‘risidagi 

maʼlumotlar asosida xo‘jalik yurituvchi subyektning 

moliyaviy ahvolini tahlil qilishda moliyaviy hisobotdan 

foydalanuvchilarga boshqaruv uchun zarur bo‘lgan 

qarorlarni qabul qilish maqsadida ularni quyidagi tartibda 

tasniflash va tavsiflash mumkin (2-jadval).

Bizning fikrimizcha, yuqorida bayon qilingan fikrlar, 

bir tomondan, uzoq muddatli aktivlar tarkibini 

moliyaviy hisobotning xalqaro standartlari talablariga 

uyg‘unlashtirishga ko‘maklashsa, ikkinchi tomondan, 

korxona faoliyatini tahlil qilishda ko‘rsatkichlar tizimini 

tartibga solishni osonlashtiradi.

Uzoq muddatli aktivlar to‘g‘risidagi maʼlumotlarni ixcham 

va yetarli darajada olish imkoniyatini tug‘dirish hamda tahlil 

qilishni osonlashtirish uchun buxgalteriya hisobi balansining 

“Uzoq muddatli aktivlar” nomli 1-bo‘limini quyidagicha 

ko‘rinishda ifodalash maqsadga muvofiq bo‘ladi (3-jadval).

BALANS MODDALARINING NOMI SATR KODI DAVR BOSHIGA DAVR OXIRIGA

I bo‘lim. Uzoq muddatli aktivlar

1.1.Moddiy aktivlar (0100+0300+0700+0800-0200) 1 500 000 1 600 000

1.1.1. Investiion mulk (0191)*

1.1.2.Biologik aktivlar (0192)*

1.1.3. Sotish uchun mo‘ljallangan uzoq muddatli aktivlar(0193)*

1.2. Nomoddiy aktivlar (0400+0830-0500) 200 000 250 000

1.3. Moliyaviy aktivlar (0600) 500 000 550 000

1.4. Uzoq muddatli debitor qarzlar va muddati kechiktirilgan 
xarajatlar (0900)

300 000 400 000

I bo‘lim bo‘yicha jami 2 500 000 2 800 000

3-jadval

Xususiy korxonaning uzoq muddatli aktivlarini buxgalteriya balansida ifodalash (2025-yil 1-yanvar holatiga, ming so‘mda)1

XULOSA VA TAKLIFLAR 

Xalqaro standartlar talablariga muvofiq moliyaviy holat 

to‘g‘risidagi hisobotning asosiy moddalariga tarkibiy 

quyi moddalarini ochish axborot foydalanuvchilarning 

ehtiyojlariga mos axborotlarni taqdim qilish imkoniyatini 

beradi. 

“Mulk: yer, bino, mashina va asbob-uskunalar”, uzoq 

muddatga ijaraga olingan asosiy vositalar, kapital qo‘yilmalar, 

o‘rnatiladigan jihozlar, investiion mulk, biologik aktivlar, 

sotish uchun mo‘ljallangan uzoq muddatli aktivlar, nomoddiy 

aktivlar, moliyaviy aktivlar, debitorlik va kreditorlikni tan 

olish, baholash, tasniflash va ularni moliyaviy hisobotda aks 

ettirish metodologiyasini takomillashtirish asosida “Moliyaviy 

holat to‘g‘risidagi hisobot”ning shaklini ishlab chiqish, uning 

zarur va kerakli axborotlarni qamrab olishi hamda moliyaviy 

holatga haqqoniy baho berish imkoniyatlarini kengaytiradi va 

qabul qilinayotgan qarorlarning sifatli bo‘lishini taʼminlaydi. 

Ichki axborot foydalanuvchilar manfaatidan kelib chiqib, 

“Mulk: yer, bino, mashina va asbob-uskunalarning harakati 

to‘g‘risidagi hisobot”, “Investitsion mulk turlari bo‘icha 

hisobot” va “Biologik aktivlar to‘g‘risida hisobot” shakllarini 

joriy etish hamda hisobotga “mulk: yer, bino, mashina va 

asbob-uskunalar”, “Investitsion mulk (turlari bo‘yicha)”, va 

“Biologik aktivlar”ning qiymati kelib tushishi, modernizasiya 

va rekonstruksiya, texnologik qayta jihozlash, tasarruf 

etilishi, qadrsizlanishi va boshqa omillar hisobidan 

o‘zgarishini ifodalovchi ko‘rsatkichlar kiritilganligi uzoq 

muddatli moddiy aktivlardan samarali foydalanishni nazorat 

qilish imkoniyatini yuzaga keltiradi.

Uzoq muddatli aktivlar korxona faoliyatida ishtirok etadigan 

muhim iqtisodiy kategoriyalardan biri hisoblanadi. Yangi 

iqtisodiy munosabatlar sharoitida mazkur iqtisodiy 

kategoriya yetarlicha chuqur o‘rganilmagan. Shuning uchun 

uning toifalarini aniqlovchi asosiy tavsiflarni har tomonlama 

ko‘rib chiqish zarur.

